Il giat psichiater

Cu ils dis vegnan pli cuorts e las notgs pli liungas, cu la tschaghera va a sesguschond per vias e streglias, setschenta la melanconia meinsvart sut tetg e culmar.

Vieu Gion Clau, igl anteriur pur da Cafuglias che ha dapi zatgei onns dau si siu menaschi puril, sesenta en tals dis persuls e bandunaus, e sia olma cuntristada tscherca las liungas seras e notgs in tegn ed ina brastga d’in cor cumpassiuneivel. Sin siu bein puril allontanau ed isolau dat ei dapi che sia consorta ei morta negin che sa dar in segn d’affecziun ad el. Tochen ch’el veva aunc siu muvel armentiv, e pli tard enzacons tiers manedels, anflava el el cauld dil nuegl ina fladada viva ed animonta dils animals.

Mo ussa? Gion Clau para dad esser in um piars, surschaus als turments digl abandun. Vischins e parents beinvulents han recumandau ad el dad ir en casa da vegls, ed il miedi da casa ha cussegliau ad el da consultar in aschinumnau psichiater. Mo Gion Clau ha vuliu saver nuot, ni d’ina ni da l’autra proposta. In di ha ina cusrina ch’ei ida en casa da vegls dumandau, sch’el prendessi en dunsena siu giat, per ch’ella stoppi buca schar durmentar el, pertgei che en casa da vegls seigi buca lubiu dad haver animals da casa. – Per far a ti in survetsch – ha Gion Clau detg – vi jeu pia schon prender il schani. – Ei fuva in bi e neidi, savieivel e malizius giat ner che veva num Nero, sco la cusrina ha fatg da saver. Duront ils meins da stad ha Nero giu temps e peda da s’endisar vid il niev patrun e la dimora enta Cafuglias. Gion Clau ha fatg bien cul pensiunari ed ei sedaus tutta breigia da gudignar sia simpatia. Duront la biala stagiun ei Nero plitost setenius si ordeifer casa, en nuegl, sin ils praus ed egl uaul vischinont, mo ina gada a di eis el tuttina staus presents per ina buna tschavera ed ina strihada dil niev patrun.

Ussa ch’il sulegl sefa pli rars leu davos il cuolm enta Cafuglias e che la purgina setschenta la notg sin ils praus dalla culegna, tscherca Nero pli stedi la stiva caulda e las carsinadas da siu patrun. Senza che Gion Clau s’encorschi ei il min daventaus ina specia da psichiater per el. Els seconverseschan e s’occupeschan uras ora, surtut la sera, in da l’auter. E la notg astga il Nero passentar giudapeis el letg dil patrun. Gion Clau sesenta leds e cuntents senza las depressiuns e la melanconia che cargavan el en quella stagiun morta. El senta co la preschientscha ed il contact cun quella creatira delicata e sensitiva scaulda siu cor e sia olma. Ord in cudisch da giats, che sia cusrina ha regalau ad el, ha el empriu bia detagls davart il tractament da quels animals. Aschia ha el intervegniu che giats ein engrazieivels per mussaments d’affecziun, e ch’els recumpensan mintga enzenna d’amur rehamein, e che tgi che ha bunas relaziuns cun siu giat ha la letga da viver ventireivlamein e da vegnir pli vegls che quels che han buca in tal partenari. Gie, giats san schizun remplazzar il conjugal che maunca, ha el saviu leger en siu cudisch da giats. Cunscients da tut quei ch’el ha intervegniu leu, ei Gion Clau sedaus tutta breigia da stabilir ina convivenza da paisch e harmonia cun siu Nero che scatscha cun siu filar e siu ronron, cun siu sestrihar e far da car tuts patratgs stgirs e la melanconia. Aschia ha la cusrina contonschiu cun siu giat ner, daus a dunsena a Gion Clau, quei che lez veva refusau al miedi, e leutier ei siu psichiater aunc gratuits, quei che astgass esser in cass unic.

